
Д О:  УСТАВЕН СУД НА РЕПУБЛИКА С. МАКЕДОНИЈА 
            ул. „Кеј Димитар Влахов“ бр. 19 – 1000 Скопје, Р. Македонија  

            тел.–факс: 02/3119-355⃒ www.ustavensud.mk⃒ mail@ustavensud.mk 
 
П О Д Н О С И Т Е Л:   ПОЛИТИЧКА ПАРТИЈА ЛЕВИЦА 

                 бул. „Јане Сандански“ бр. 113-А/4 – о. Аеродром, 1000 Скопје 
      ЕМБС: 7108192 | ЕДБ: 4044016512070 
      Трансакциска с-ка: 300000004515386 – Комерцијална банка 

              www.levica.mk | contact@levica.mk | тел. 075/885-645   
 
 

      И Н И Ц И Ј А Т И В А  
                                 ПРЕТСТАВКА  ЗА ПОВЕДУВАЊЕ  ПОСТАПКА 

ЗА ОЦЕНУВАЊЕ НА УСТАВНОСТА И ЗАКОНИТОСТА НА ОПШТ ПРАВЕН АКТ 

 
  

I 
Целта на оваа иницијатива за конституциона, јудициелна, нормативна 

контрола in concreto, е поведување постапка за делумно, т.е. парцијално оценување 

на уставноста и законитоста на делови од Одлуката за определување и промена 

на имиња на улици и плоштади на подрачјето на Град Скопје – како подзаконски 

општ акт донесен од страна на Советот на Град Скопје на 67-та седница одржана на 

30 март 2021 година и објавен во Електронскиот службен гласник на Град Скопје бр. 

4 за 2021 година (од 30 март 2023 год.) [во понатамошниот текст: Oдлука]. 

Поконкретно, спорни се следниве четири промени на имиња на улици: 

— реден број 138 (улицата со теx. бр. 1467 и име „Втора македонска Бригада“ 

се преименува во „Адем Демачи“); 

— реден број 232  (улицата со теx. бр. 774 и име „Лазо Москов“ се преименува 

во „Ернест Колиќи“); 

—  реден број 244  (улицата со теx. бр. 1453 и име „Македонска Косовска 

Бригада“ се преименува во „Митхат Фрашери“); и 

—  реден број 417 (улицата со теx. бр. 191 и име „191“ се преименува во „Сул 

Хотла“).  

 

                                                                   II 

Оваа иницијатива за оцена на уставноста и законитоста на горенаведените 

оспорени преименувања на улици ја поднесуваме, согласно член 24, став 1; член 108; 

член 110, став 1, ал. 2 и член 112, став 2 од Уставот на Република Македонија 

(1991); како и член 12 од Деловникот на Уставниот суд на РМ (1992). 

III 

Бараме комплетно поништување, т.е. целосна касација со ретроактивно 

дејство (лат. ex tunc = „оттогаш“) или укинување со дејство ex nunc („отсега“ за во 

иднина) на спорните преименувања на улици направени со оспорената Одлука – по 

Ваша проценка и со Ваша конечна и мериторна одлука – од причини што, основано, 

сметаме дека постојат неотстранливи материјално-правни причини за нивната 

ништовност / рушливост, кои се во директна спротивност со Уставот на РМ и 

Законот за определување на имиња на улици, плоштади, мостови и на други 

инфраструктурни објекти, а кои детално ќе ги објасниме во образложението подолу. 

IV 

Сметаме дека горенаведените преименувања на улици направеени со 

Одлуката се спротивни на следниве уставни одредби, стипулирани во 

нормативниот дел на Уставот на РМ (1991) – особено во Делот I: Основни одредби; и 

во Делот II: Основни слободи и права на човекот и граѓанинот – оддел 3 „Гаранции на 

основните слободи и права“: 

а) член 1 од УРМ: 
     Република Македонија е суверена, самостојна, демократска и 
социјална држава. 
     Суверенитетот на Република Македонија е неделив, неотуѓив и 
непренослив. 
 

б) чл. 3, ст. 1-2 од УРМ: 
     Територијата на Република Македонија е неделива и неотуѓива. 
     Постојната граница на Република Македонија е неповредлива. 
 

в) чл. 8, ст. 1, ал. 3 од УРМ: 
     Темелни вредности на уставниот поредок на Р. Македонија се: 

          т. 3: владеењето на правото. 
 

г) чл. 51 од УРМ: 
      Во Република Македонија законите мораат да бидат во согласност 
со Уставот, а сите други прописи со Уставот и со закон. 
      Секој е должен да го почитува Уставот и законите. 

 

* * * 

Исто така, сметаме дека горенаведените измени на имиња на улици во 

Одлуката се спротивни на следниве законски одредби, стипулирани во посебниот 

матичен Закон за определување на имиња на улици, плоштади, мостови и на 

други инфраструктурни објекти (Сл. весник на РМ бр. 66/2004 и 55/07, 145/10, 

163/11, 163/13, 147/15) – особено во Делот II: „Определување на имиња на улици, 

плоштади, мостови и на други инфраструктурни објекти“ – како одредби од lex 

specialis: 

Член 6 
Не може да се определи име на улица, плоштад, мост и на друг 

инфраструктурен објект со кое се нарушува угледот на Република 
Македонија, се навредуваат националните чувства на граѓаните на 
Република Македонија и на граѓаните на други држави, како и се 
нарушуваат односите меѓу заедниците, обичаите и јавниот морал. 

Во едно населено место две и повеќе улици не можат да имаат 
исто име. 

Доколку името на улицата се определува само со број, две или 
повеќе улици во исто населено место не можат да имаат ист број. 

Името на улицата не може да има повеќе од четири збора. 
 

 

О Б Р А З Л О Ж Е Н И Е 

  
1. ОСПОРЕНИТЕ ПРЕИМЕНУВАЊА НА УЛИЦИ НОСАТ ИМИЊА НА БАЛИСТИ, ФАШИСТИ И НАЦИСТИ            

                        – СО ШТО СЕ НАРУШУВААТ „ОДНОСИТЕ МЕЃУ ЗАЕДНИЦИТЕ“ ВО МАКЕДОНИЈА  
 

Оспорените промени во имињата на улици кои се наоѓаат на подрачјето на 

Град Скопје директно ја прекршуваат императивната ius cogens норма утврдена во 

член 6, став 1 од Законот за определување на имиња на улици, плоштади, мостови и 

на други инфраструктурни објекти, кој забранува определување на име на улица со 

кое се нарушува угледот на Република Македонија, се навредуваат националните 

чувства на граѓаните на Република Македонија и се нарушуваат односите меѓу 

заедниците, обичаите и јавниот морал!  

Имајќи го предвид животното дело на историските личности чиј имиња сега 

ги означуваат улиците кои биле предмет на оспорените преименувања, овие 

промени се и индиректно спротивни на Уставот и уставниот поредок на РМ. 

Поконтретно, оспорените промени на имиња на улици се спротивни на Законот за 

определување на имиња на улици и Уставот на РМ поради следното: 

 

а) Промена на име реден број 138 – улицата „Втора македонска Бригада“  
      преименувана во „Адем Демачи“ 
 

Со измената под реден број 138 од Одлуката, улицата „Втора македонска 

Бригада“ противправно и илегално е преименувана во „Адем Демачи“!? Оваа улица 

сега го носи името на контроверзна антимакедонска личност која e осудувана за 

великоалбански сепаратизам и заложби за Голема Албанија!!! Адем Демачи бил 

еден од водачите и портпарол на Ослободителната војска на Косово (ОВК), чиј 

членови дејствувавале и на територијата на Република Македонија, создавајќи ја 

Ослободителната народна армија (ОНА), позната и како македонската УЧК – како 

сепаратистичка, терористичка организација која во 2001 година започнала 

вооружен меѓуетинички конфликт на територијата на Македонија, со инфилтрација 

на униформирани паравоени лица од протекторатот Косово. 

Имајќи ги предвид политичките идеали и животни заложби на Адем Демачи, 

со името на оваа улица дрско се повредуваат националните чувства на 

македонскиот народ и се нарушуваат меѓуетничките односи во Македонија. 

Славењето на историски личности чие политичко дејстување и верување било 

директно или индиректно насочено против територијалниот интегритет на 

Република Македонија неминовно води до разгорување на национална омраза и 

нетрпеливост. Именувањето на улица на територијата на Република Македонија по 

политичар и милитарист кој се залагал за обединување на етничките Албанци во 

една албанска држава претставува дирекна иредентистичка закана за Републиката 

Македонија и нејзиниот суверинитет над македонските територии кои ги 

населуваат граѓани од албанско етничко потекло. Во тој контекст, при донесувањето 

на својата одлука, Уставниот суд особено треба ги има предвид член 1 и член 3 од 

Уставот, кој обврзуваат на заштитата на суверенитетот и територијата на 

Републиката, како „неделиви и неотуѓиви“.  

За апсурдноста и навредата кон македонскиот народ и држава да биде 

поголема, името на радикалниот екстремист „Адем Демачи“ го заменува 

досегашното достоинствено име на истата улица „Втора македонска бригада“ –  

славната партизанска бригада која биела битки со бугарскиот фашистички окупатор 

за време на Втората светска војна, составена од голем број борци кои загинале во 

борби за ослободување на Македонија. Дополнително, Втората македонската 

бригада претставува и симбол на соживотот меѓу Македонците и Албанците во 

Република Македонија, со оглед на големиот број на Албанци кои биле дел од 

истата! Оттука, менувајќи го нејзиното име со име на великоалбански сепаратист, се 

брише споменот за сврзните ткива и заедничката истрорија помеѓу овие два народа, 

што може на долг рок да има несогледливи последици по националната кохезија и 

меѓуетничките односи во Републиката!  

Впрочем, јасен доказ дека со името на улицата „Адем Демачи“ се промовира 

иредентизам и навредува македонската држава е одржаниот настан за свечено 

преименување на улицата - обележан со знамиња на голема Албанија и останати 

албански национал-шовинистички инсигнии, како и изразита запаллива 

иредентистичка реторика од организаторите и присутните, меѓу кои беше и 

косовскиот ултра-нациналистички премиер Албин Курти.  

Од овие причини, преименување на улицата „Втора македонска Бригада“ во 

„Адем Демачи“ е спротивно на законите и Уставот на РМ, и таквото име треба да се 

забрани од страна на Уставниот суд. 

б) Промена на име реден број 232 – улицата „Лазо Москов“ преименувана  
     во „Ернест Колиќи“ 

 

И со ова преименување, од колективната меморија се брише име на улица со 

кое се оддава почит кон борците за национално ослободување на македонскиот 

народ, заменувајќи го името на македонскиот револуционер Лазо Москов со името 

на соработник на италијанскиот фашистички режим на Бенито Мусолини – 

Ернест Колиќи!? Колиќи бил министиер во владата на Кралството Албанија за време 

на Втората светска војна, протекторат на италијанската фашистичи режим кој се 

простирал и на територијата на денешна Западна Македонија. Злосторничкиот 

однос кон македонскиот народ и кон Евреите на владата во кој учествувал Колиќи го 

прави името на Ернест Колиќи непходно за една улица во слободна и демократска 

Република Македоија и спротивно на чл. 6 од Законот за определување на имиња на 

улици. Освен што ги навредува граѓаните на Република Македонија и нарушува 

меѓуетничките односи, со ова име на улица се слави докажан соработник на 

бруталниот фашистички диктатор Мусолини, со што всушност се рехабилитира и 

легализира фашизмот, нацизмот, антисемитизмот и десничарскиот екстремизам.  

 

в) Промена на име реден број 244 – улицата „Македонска Косовска     
     Бригада“ преименувана во „Митхат Фрашери“ 
 

Новиот назив на оваа улица го носи името на балистот Митхат Фрашери, 

лидер на албанското ултранационалистичко и профашистичко движење - 

националниот фронт Бали Комбетар (алб. Balli Kombëtar), соработници на 

фашистите и нацистите за време на Втората светска војна. Организацијата која ја 

предводел Фрашери вооружено и жестоко се пресметувала со партизаните, 

комунистите и припадниците на Народноослободителната војска (НОВ) во Западна 

Македонија – вршејќи етничко чистење, убиства, терор и пљачкосување на 

македонското и на другото неалбанско население! Политичката програма на оваа 

организација вклучувала „обединување на етничките територии на Албанците и 

создавање на Голема Албанија“. 

Славењето на ликот и делото и именување на улица по ваква негативна 

историска личност е недвосмислена закана по територијалниот суверенитет на 

Републиката, директна навреда за Македонците и останатите граѓани во државата и 

на долг рок, потенцијално, претставува извор на меѓуетнички тензии. Уставниот 

суд е должен превентивно да го препознае ова преименување како дрзок 

антидржавен акт, кој може да доведе единствено до разгорување на национална 

омраза и нетрпеливост!  

Името и на овој великоалбански националист заменува име на славна 

партизанска бригада која имала огромно улога во ослободувањето на Македонија од 

фашистичката окупација! Во Македонско-Косовската Бригада, рамо до рамо со 

Македонците, за слободна и заедничка држава се бореле и етнички Албанци, поради 

што чувањето на споменот за оваа херојска бригада е од непроценливо значење за 

одржувањето и унапредувањето на соживотот и толеранцијата помеѓу Македонците 

и Албанците во Република Македонија, нешто на што обврзува и самиот Устав! 

 

г) Промена на име реден број 417 - улицата „191“ преиуменувана во „Сул  
     Хотла“ 

 

Како и претходно наведените три случаи во оваа иницијатива, означувањето 

на улица во Република Македонија по името на Сул Хотла, ноторен соработник на 

фашистичкиот окупатор за време на Втората светска војна и сепаратист, е 

спротивно на чл. 6 од Законот за определување на имиња на улици. Сул Хотла бил 

балист, дејстувал заеднички со бугарската окупаторска војска и полиција против 

борците за ослободување на Македонија и бил еден од водачите на оружена борба во 

кумановскиот регион за Голема Албанија, во периодот од 1941 до 1947 година, 

вршејќи голем број зулуми од омраза врз локалното население. 

Оттука, улица со назив „Сул Хотла“ е недвосмислена навреда за чувствата на 

македонскиот народ и Република Македија и може да претставува сериозен извор 

на национална омраза и нетрпеливост, поради што Уставниот суд е должен да го 

забрани и ова контроверзно, штетно, дрско и провокативно преименување. 

 

*** 

Поради сè што е наведено претходно, сметаме дека неуставните и незаконити 

преименувања на улици со Одлуката за определување и промена на имиња на улици и 

плоштади на подрачјето на Град Скопје донесена од страна на Советот на Град 

Скопје на шеесет и седмата седница (30.03.2021), се инкомпатибилни со нашиот 

уставен поредок, при што истите треба што побрзо да бидат касирани.  

*** 

 Ве замолуваме да имате предвид дека Деловникот за работа на Уставниот 

суд (Сл. весник на РМ бр. 70/1992) дозволува, во постапката на донесување на одлука 

по предметната иницијатива, Уставниот суд да повика и консултира научници и 

стручни лица од областа на историјата, со цел фактографско утврдување на 

биографијата, идеологијата и дејствувањата на историски личности чиј имиња сега 

ги означуваат улиците кои биле предмет на оспорените преименувања.  

 

* НАПОМЕНА: Врз основа на досегашното лошо искуство при комуникацијата 

со Вашите служби, како подносители, БАРАМЕ да бидеме перманентно, навремено и 

писмено известени за понатамошното постапување, како и за исходот од оваа наша 

Иницијатива – согласно чл. 13 и чл. 22, ст. 1-2 од Вашиот Деловник за работа. 

 
 
 
 
 
 
 
 

С к о п ј е 

20.IX.2023 

 П о д н о с и т е л :                                                                                  
ПП ЛЕВИЦА 

 

Застапник по закон:  
проф. д-р Димитар Апасиев – претседател 

[Пратеник во Собранието на РМ] 
 

__________________________________________ 

 


